VRYMOEDIGE GETUIES VAN JESUS
Handelinge 4: 13

Verduidelik vooraf:

· Handelinge is vir jou geskryf (Theofilus)

· Handelinge is die voortgang van die Evangelie (Hand. 1:1)

· Handelinge is nog nie klaar nie (Handelinge 28)
Drie van die vier keer wat ons die Griekse woord (α((((((/vrymoedigheid in Handelinge kry, staan dit in hierdie hoofstuk waaruit ons vandag gelees het. Vers 13 sê: Die Joodse Raad was verbaas toe hulle Petrus en Johannes se vrymoedigheid sien, want die Raad het geweet dit is maar ongeleerde en eenvoudige mense. Die raadslede het hulle ook herken as volgelinge van Jesus.
Waar sien jy jouself op ‘n skaal van een tot tien as ‘n vrymoedige getuie van Jesus, as iemand wat nie huiwer om met jou vrou en jou kinders, jou familie en jou vriende, jou kollegas by die werk oor die Here te praat en vir hulle te vertel wat die Here vir jou beteken nie?
Ons lê deesdae baie klem op die uitleef van jou geloof, op jou dade, jou doen wat vir die Here moet getuig. Tog neem dit nie weg dat ons ook oor die Here moet praat nie: 1 Petrus 3: 15. Antwoord-te-gee beteken tog om iets te sê, om jou geloof in die Here, jou liefde vir die Here onder woorde te bring. ‘n Navolger van Jesus kan nooit sê: My geloof is ‘n persoonlike saak. Ek deel dit met niemand nie. Of erger nog: Dis nie my werk om daaroor te praat nie! Dis die dominee wat dit moet doen...
Nee, elke lidmaat/gelowige is bemagtig en geroep en gesalf met die Heilige Gees om met vrymoedigheid ((α(((((() ‘n getuie van die Here te wees.
Wat bedoel Lukas hier in Handelinge as hy skryf van Petrus en Johannes se vrymoedigheid? Wat beteken (α(((((( ?

1
ONBEVREES: nie bang nie

Een ding wat jy nie kan help om raak te lees hier in Handelinge 4 nie, is juis dit. Stel jou voor: Petrus en Johannes verskyn voor die Joodse Raad, die hoogste bestuursliggaam van die Joodse volk. Dit het bestaan uit 71 lede, die sterkste leiers uit die party van die Fariseërs en die party van die Sadduseërs, die geestelike establishment van die Jode. Dis presies dieselfde klomp mense, moet jy onthou, wat sowat agt weke tevore vir Jesus verhoor het en besluit het dat Hy doodgemaak moet word, en toe op ‘n slinkse wyse die Romeinse owerheid sover gekry het om Hom te kruisig. Voor hierdie selfde mense verskyn Petrus en Johannes nou sonder om bang te wees! Hulle is selfs nie bang om die Joodse Raad aan te kla nie: vers 10. Hulle kom met nog ‘n geweldige aanspraak: vers 12. Ek kan my nogal goed voorstel hoe die manne van die Joodse Raad op hulle tande gekners het om hulleself in te hou. Maar wat kon hulle sê? Daar staan die verlamde man gesond voor hulle! Dan maar die apostels huis toe stuur en hulle met dreigemente verbied om weer met enigiemand in die Naam van Jesus te praat. Maar ook hierdeur laat Petrus en Johannes hulle nie afskrik nie: vers 19-20.
(α(((((( beteken om nie bang te wees nie, om waagmoed te hê. Engels: courage en boldness!
2
ONBESKAAMD: nie skaam nie
Petrus en Johannes het geen posisie in die samelewing gehad nie, ook geen akademiese kwalifikasies om hulle op te beroep nie. Jesus het hulle as vissermanne geroep by die See van Galilea. Toe het hulle wel drie jaar lank gesit aan die voete van die Grootste Leermeester ooit, maar dit het natuurlik geen punte getel by die Joodse Raad nie. In die oë van die Joodse Raad was hulle maar ongeleerde en eenvoudige mense (vers 13).

Petrus en Johannes het hulle egter glad nie geskaam nie, want jy het geen geleerdheid nodig om te praat oor wat jy gesien en gehoor het nie. Oor die heerlike heilswerk van Christus hoef jy jou nie te skaam nie, mag jy jou trouens ook nie skaam nie: Lukas 9: 26.

As ons skaam is om oor die Here te praat, moet ons onsself ernstig ondersoek en vra: Waarom is ek skaam?

Dink jy dat jy eers ‘n bepaalde geleerdheid, selfs teologiese opleiding nodig het voordat jy met mense oor die Here kan praat? Dit is eenvoudig nie waar nie! Elke mens in wie se lewe die Here iets gedoen het, elke mens wat daagliks bewus is van die Here se genade, het iets om van te getuig. Doen dit net!

Dalk is jy skaam oor wat ander mense van jou kan dink as hulle agterkom dat jy ‘n navolger van Jesus is. Soos die man wat vir die dominee vra om vir hom te bid, want hy gaan by ‘n nuwe plek werk waar hy dalk die enigste christen is tussen al die Moslems, die Hindus en die ateïste. Na ‘n tyd loop die dominee hom toevallig raak en vra hoe gaan dit by die nuwe werk waar hy die enigste christen is. Sy antwoord: Dankie dominee, dit gaan goed. Gelukkig het niemand nog agtergekom dat ek ‘n christen is nie!
Dalk is jy skaam om te getuig, want daar is sonde in jou lewe. Daaroor is die Bybel baie duidelik: sonde vervreem jou van die Here. Solank jy met die sonde aanhou, is daar  ‘n groot afstand tussen jou en die Here. Dit  ontneem jou jou vrymoedigheid om oor die Here te praat. Want hoe wil jy oor die Here praat terwyl jy ‘n skelm verhouding aan die gang het, terwyl jy saamwoon met iemand sonder dat julle getroud is? Nee, breek met die verkeerde dinge in jou lewe, en jy sal ‘n heerlike nuwe vrymoedigheid hê om vir die Here te getuig.

3
ONBESKROOMD: nie onseker nie
Dit moet jy beslis van Petrus en Johannes sê: hulle was nie onseker nie! Waarvan? Van die grootste wonderwerk in die geskiedenis van hierdie wêreld: dat Jesus Christus liggaamlik uit die dood opgestaan het! Drie keer word in hierdie hoofstuk gesê dat dit is waarvan hulle getuig het.
As Jesus nie uit die dood uit opgestaan het nie, het ons niks gehad om van te getuig nie. Daarom moet ek vir jou sê: As jy die werklike, liggaamlike opstanding van Jesus uit die dood wil betwyfel, dat die graf regtig leeg was (Petrus en Johannes het dit met hulle eie oë gesien) dan is jy besig om die fondamente van jou eie geloof te ondergrawe. Dan kan jy onmoontlik ‘n vrymoedige getuie van die Here wees. En solank jy daardie onsekerheid koester, gaan jy baie moeilik ‘n getuie van die Here wees. Jy sal vir jouself moet uitmaak of jy dit glo en of jy dit nie glo nie!

Die Joodse Raad het met verbasing Petrus en Johannes se vrymoedigheid gesien:

· hulle was nie bang nie

· hulle was nie skaam nie

· hulle was nie onseker nie

Beteken dit nou dat hulle arrogant en vol van hulleself was? Nee, hulle was vol van die Heilige Gees! Wonderlik dat daar ook in ons teksvers staan: Die Raadslede het hulle as volgelinge van Jesus herken. Die Opgestane Here het deur sy Gees in hulle harte gewoon, en Hy het vir hulle die krag gegee. Daarom dat hulle nie nou vol trots na die koerante toe hardloop nie, maar teruggaan na hulle medegelowiges, hulle huisgroep (Good News: they returned to their group) en daar bid hulle dat die Here hulle volle vrymoedigheid sal gee om sy Woord te verkondig, en sê vers 31: hulle is almal met die Heilige Gees vervul en het met vrymoedigheid die Woord van God verkondig.

Die vierde keer wat ons hierdie woord (α(((((( in Handelinge vind, is in die heel laaste hoofstuk en letterlik die voorlaaste (Griekse) woord in die boek Handelinge. Paulus is in huisarres in Rome en wag om deur die keiser verhoor te word. Maar ook daar verkondig hy die Evangelie met die grootste vrymoedigheid en sonder enige verhindering.

So eindig die boek Handelinge. Maar God se Handelinge is nog nie klaar nie! Handelinge 1: 8. 

Jy en ek is nou déél van die verhaal om met vrymoedigheid

· sonder om bang te wees

· sonder om skaam te wees

· sonder om onseker te wees

getuies van die Here te wees!

Amen.







Louis Louw.
